
Dhanyavadika Kshetra Mahatmyam

ధాన్యవాడికాక్షేత్రమాహాత్మ్యమ్

దేశే మహారాష్ట్రసమాహ్వయే  భువి ఖ్యాతా యథా శ్రీనరసింహవాటికా  ।
కృష్ణానదీపశ్చిమకూల  ఆన్ధ్రకే  దేశే తథా పూరపి ధాన్యవాడికా ॥ ౧॥
దివి యథాధ్యమరాస్త్యమరావతీ భువి తథా హ్యపరాప్యమరావతీ ।
దివి తు సాస్త్యమరేశ్వరమణ్డితా  భువి తథాప్యమరేశ్వరమణ్డితా  ॥ ౨॥
చాముణ్డికేశార్పితసాధుమానం  కాశీసమానం భువి భాసమానమ్ ।
క్షేత్రం  త్విదం పాతకశోకహన్తృ శ్రీకృష్ణయా   మణ్డితమిష్టదాతృ   ॥ ౩॥
కృష్ణోత్తుఙ్గతరఙ్గసఙ్గవశతో     వాతోఽతిపూతో యతో
ధావఞ్ఛాన్త ఇతస్తతః స్వగతితః ప్రాప్తం   త్రిధా  దుష్కృతమ్ ।
దూరాదేవ నివారయత్యవిరతం జాతం యదఙ్గాదిత -
స్తద్భక్త్యాత్ర సతాం సదా నివసతాం పాపస్య వార్తా కుతః ॥ ౪॥
భక్తేష్టదోఽత్ర  ప్రణవేశ్వరః  స్థితః  శ్రీమానగస్త్యేశ్వర  ఇష్టదః  స్థితః  ।
సోమేశ్వరో యత్ర చ కోసలేశ్వరః శ్రీవీరభద్రేశ్వర   ఆస్తికాదరః ॥ ౫॥
లిఙ్గైర్యుతం  పఞ్చభిరేవముచ్చముచ్చణ్డకాలాన్తకమాశు  యచ్చ ।
సకృత్ప్రణామాత్సకలార్థదాతృ  తదామరం లిఙ్గమనిష్టహన్తృ   ॥ ౬॥
యద్వేణునాదశ్రవణాదచేతనాః  సచేతనాః స్యుః సజవాస్తథాజవాః ।
క్షేత్రం  త్విదం తేన సదాస్త్యధిష్ఠితం  గోపాలకృష్ణేన  దదాత్యభీప్సితమ్ ॥ ౭॥
భూతేశ పాహి భవతారక తారకఘ్న తాతేశతః పరముదర్పకదర్పకఘ్న ।
కోఽస్మాకమత్రభవతోషదోఽన్యో  మాన్యో విపత్తివనపావకపావకాక్ష ॥ ౮॥
చాముణ్డేశ  సగోపాలపాలకోస్యమరేశ్వర ।
లోకశోకహర శ్లోకాష్టకం   శ‍ృణు మహేశ్వర ॥ ౯॥
ఇతి శ్రీవాసుదేవానన్దసరస్వతీవిరచితం 

శ్రీధాన్యవాడికాక్షేత్రమాహాత్మ్యం   సమ్పూర్ణమ్  ।

